
Naleraq Kuno Fencker

 

Pigisanik aalaakkaasunik arsaarinnissuteqartarnermi suleriaaseq pillugu Kalaallit 

Nunaannut inatsisip allanngortinneqarnissaanut Inatsimmut Namminersorlutik Oqartussat 

isumaqataanissaat pillugu Inatsisartut aalajangiiffigisassaattut siunnersuut 

(Arsaarinnissuteqartarnermut inatsisip nutaap malitsigisaanik sunniutaasunik 

allanngortitsineq) 

(Isumaginninnermut, Suliffeqarnermut, Ilaqutariinnut Nunamullu Namminermut 

Naalakkersuisoq) 

 

Siullermeerneqarnera 

Naleraq sinnerlugu siunnersuut pillugu naatsumik oqaaseqassaagut. 

 

Siullermik Ekspropriation ordbogi naapertorlugu imannak nassuiaateqarpoq, taamaammat 

oqaaseq ekspropriationi atussuara: “naalagaaffiup piumasaa malillugu pinngitsoorani 

nunamik illuliorfissamilluunniit naalagaaffimmut kommuunimulluunniit 

tunniussinissaq (taartisiaqarluni)” 

 

Siunnersuutip siunertaa paasivarput. Naalakkersuisut naapertorlugit allannguutit inatsisinut 

tunngasut teknikkikkut allannguutaannaapput, inatsisitigullu atuuttumik tunngaviusumik 

allanngortitsinatik. 

 

Taamaakkaluartoq Naleraq isumaqarpoq inatsisiliornermi innersuussutit oqaasertallu 

eqqortumik inissinneqarnissaat pingaaruteqartoq. 

 

Siunnersuummi ekspropriationsproceslovip nutaap § 5, imm. 2-a innersuussutigineqarpoq. 

Taamaattumik Inatsisartut ilisimassariaqarpaat aalajangersagaq sorleq 

innersuussutigineqarnersoq, aammalu allannguutinik kingusinnerusukkut pisoqassappat 

tamanna qanoq suliarineqassanersoq. 

 

Aamma inatsisip atuuttup § 4-ani suli oqaaseq “Grønlands hjemmestyre” danskisuuani 

atorneqartoq maluginiarparput. Inatsisip teknikkikkut allanngortinneqarnerani tamanna 

aamma “Grønlands Selvstyre”-mut naleqqussarneqarsinnaanersoq 

misissorneqartariaqarpoq. Kalaallisuua ajunngilaq, tassa allaqqavoq Kalaallit Nunaanni 

Namminersorlutik Oqartussat.  

 

Naleraq isumaqarpoq apeqqutit taakku siunnersuutip siunertaanut akornutaanngitsut, 

kisianni inatsisiliornermi teknikkikkut eqqortuunissaq qulakkeerneqartariaqartoq. 

Taamaattumik siunnersuutip Inatsisinut Ataatsimiititaliamut ingerlateqqinneqarnissaa 

tapersersorparput, tassanilu teknikkikkut apeqqutit pineqartut misissorneqarlutillu 

pisariaqartitsineq naapertorlugu aaqqinneqarsinnaallutik. 

 

Taamaalilluni Inatsisartut aappassaaneerinninnermi inatsisitigut teknikkikkut tunngavik 

erseqqissoq tunngavigalugu aalajangiisinnaassapput. 

 

Qujanaq. 

 


